
Ganesha Apamarjana Stotram

గణేశాపామార్జనస్తోత్రమ్ 

ఓం అస్య శ్రీమహాగణపత్యపామార్జనస్తోత్రమాలామన్త్రస్య     బ్రహ్మా  ఋషిః ।
శ్రీమహాగణపతిర్దేవతా   ।నానావిధాని ఛన్దాంసి  ।మమ సకలదోషరోగశాన్తయే
దివ్యభౌమాన్తరిక్షత్రివిధోత్పాతశాన్తయే  సర్వాభీష్టఫలప్రాప్త్యర్థే    జపే వినియోగః ।
ఓం గణేశాయ గుణేశాయ నిర్గుణాయ  గుణాత్మనే ।
పూర్ణాయ  పరమేశాయ విఘ్నరాజాయ సమ్ముదే ॥ ౧॥
అరూపబహురూపాయ వ్యాపినే పరమాత్మనే ।
అకల్మషాయ శుద్ధాయ  ధ్యాతుః పాపహరాయ చ ॥౨॥
వినాయకాయ ధామ్నే చ మయూరేశాయ సర్వశః ।
చిన్తామణిగణేశాయ గజదన్తధరాయ చ ॥ ౩॥
నమస్కృత్య ప్రవక్ష్యామి  యథా సిధ్యతు మే వచః ।
చతుర్థీతిథిజాతాయ  సర్వసఙ్కటహారిణే ॥ ౪॥
నమస్కృత్య ప్రవక్ష్యామి  యేన సిధ్యతు మే వచః ।
ఆఖుధ్వజ మయూరేశ దేవదేవ జగత్పతే ॥ ౫॥
సిద్ధిబుద్ధిప్రదాత్రే    చ సకలం మే హరాశుభమ్ ।
గణనాథ గణాధీశ గజానన గణేశ్వర ॥౬॥
ఢుణ్ఢిరాజ  గదాపాణే దన్తాయుధధర ప్రభో  ।
మృత్యుబన్ధార్తిభయదం   దుర్దిష్టస్య   చ యత్ఫలమ్ ॥ ౭॥
పరాపధ్యానసహితం ప్రయుక్తం  చాభిచారికమ్ ।
గరస్పర్శమహారోగం ప్రయోగం  చ యథాకృతమ్ ॥౮॥
ఏకాహికం ద్వయాహికం చ త్ర్యాహికం  చ మహాజ్వరమ్ ।
చాతుర్థికం  పాక్షికం వా సన్నిపాతజ్వరం తథా ॥౯॥
దోషమామయసమ్భూతమపస్మారభగన్దరమ్  ।
శిరోరోగం నేత్రరోగం  కర్ణరోగమథాఖిలమ్  ॥ ౧౦॥

వాల్మీకం పీనసం హిక్కాం సన్ధిశూలం  క్షయం తథా ।
కాసం శ్వాసం తథా దద్రుం  లూతావిస్ఫోటకం తథా ॥ ౧౧॥
మేహప్లీహయక్ష్మగుల్మవ్యఙ్గపిప్లురుజం    పునః ।
దశదోర్దణ్డభృద్దేవో    మహాగణపతిః క్షణాత్ ॥ ౧౨॥
హరతు ప్రణతః  ప్రాణత్రాణకారీ   శివాత్మజః ।
ఉక్తానుక్తాశ్చ యే రోగా యే చ జన్మాన్తరార్జితాః  ॥ ౧౩॥
తే సర్వే విలయంయాన్తు హేరమ్బస్య భయార్దితాః  ।
డాకిన్యః పిశితాశిన్యః భూతవైతాలికాస్తథా  ॥ ౧౪॥
సర్వే విలయంయాన్తు ఢుణ్ఢిరాజభయాతురాః  ।
స్థావరం  జఙ్గమం  చైవ  కృత్రిమం  చాపి యద్విషమ్ ॥ ౧౫॥
దన్తోద్భవం నఖోద్భూతమాకాశప్రభవం  తథా ।
పిశాచప్రభవం  యచ్చ విషమత్యన్తదుఃఖహమ్ ॥ ౧౬॥
శమయిత్వాశు భగవాన్ పరమాత్మా గజాననః ।
హ్రీం  క్రౌం  ఓం నమః । సర్వవిఘ్నాధిపతయే సర్వార్థసిద్ధిదాయ   సర్వదుఃఖప్రశమనాయ
ఏహ్యేహి భగవన్ సర్వదుష్టరోగాన్ ఖాదయఖాదయస్తమ్భయ స్తమ్భయ స్తమ్భయహ్రీం
గాం నమః స్వాహా ।
క్రౌం  హ్రీం  దుణ్ఢిమయూరేశ  నామోచ్చారణభేషజాత్ ।
క్షీయన్తాం సకలా రోగాః సత్యం సత్యం న సంశయః ॥ ౧౭॥
గ్రహా  బాలగ్రహాశ్చైవ   పిశాచా యక్షరాక్షసాః ।
నశ్యన్తి  స్మరణాదేవ మహాగణపతేః ప్రభోః  ॥ ౧౮॥
అతిసారజ్వరాః ఘోరాః కూష్మాణ్డజృమ్భకాదయః  ।
తే సర్వే ప్రశమం యాన్తి విఘ్నరాజేన తర్జితాః  ॥ ౧౯॥
సింహవ్యాఘ్రవరాహోష్ట్రఖరమార్జారమూషకాః    ।
చౌరాశ్చ రాజచారాశ్చ శత్రవో  దుష్టచేతసః  ॥౨౦॥
తే సర్వే విలయంయాన్తు ధర్షితా  ధూమకేతునా ।
ప్రాచ్యాం  దిశి ప్రతీచ్యాం  చ దక్షిణోత్తరయోస్తథా ॥౨౧॥
విదిక్షు దిక్షు సర్వాసు హేరమ్బః పాతు మాం సదా ।
ఉక్తానుక్తస్థలే  చావ్యాత్ సదా దేవో మహోత్కటః ॥౨౨॥

స్మరణేన గణేశస్య క్షయమేనాంసియాన్తి యత్ ।
తేన సత్యేన సకలం దుష్టమస్య  ప్రశామ్యతు  ॥౨౩॥
యథా విఘ్నేశ్వరో దేవః పురాణేషు ప్రగీయతే  ।
సత్యేన తేన సకలం యన్మయోక్తం తథాస్తు తత్ ॥౨౪॥
శమీపత్రైర్గణేశస్య   సదా సన్తోషసాధకైః  ।
సమార్జితం  మయా గాత్రమరోగం  భవతు క్షణాత్ ॥౨౫॥
మదోత్కటో గణాధ్యక్షో ధూమకేతుర్ద్విపాననః  ।
శాన్తాః సమస్తరోగాస్తే గ్రహాః  సర్వవిషాణి చ ॥౨౬॥
భూతాని ప్రలయం యాన్తి సంస్మృతే విఘ్నసూదనే ।
ఏతత్సమస్తరోగేషు భూతగ్రహభయేషు  చ ॥౨౭॥
అపామార్జనకం  స్తోత్రమిదమస్త్యభిమన్త్రితమ్   ॥౨౮॥
ఇయం శమీ విఘ్నగణేశ్వరప్రియా  గణేశ్వరోఽహం స్వయమేవ చాగతః ।
అస్మిన్నరే దుష్టమశేషమస్తి  స్వస్థో భవత్యేష గణేశవాక్యతః ॥౨౯॥
శాన్తిరస్తు శివం చాస్తు దుష్టమస్య  ప్రశామ్యతు  ।
యదస్తి దురితం కిఞ్చిత్తత్క్షిప్తం   లవణామ్భసి ॥ ౩౦॥
స్వాస్థ్యమస్య  సదైవాస్తు  సిద్ధిబుద్ధీశకీర్తనాత్    ।
యత్ర చైవాగతం  పాపం తత్రైవ  ప్రతిగచ్ఛతు  ॥ ౩౧॥
ఏతద్రోగాదిపీడాసు  జన్తునా హితమిచ్ఛతా ।
గాణేశ్వరేణ కర్తవ్యమపామార్జనకం  పరమ్ ॥ ౩౨॥
అనేన సర్వదుఃఖాని ప్రశమం యాన్త్యసంశయః ।
సర్వభూతహితార్థాయ  కుర్యాత్తస్మాత్సదైవ  హి ॥ ౩౩॥
గణేశప్రియకృత్స్తోత్రం    యః పఠేత్ప్రయతః సదా ।
తస్య రోగా న బాధన్తే సత్యమేతద్బ్రవీమ్యహమ్ ॥ ౩౪॥
సకృత్పఠనమాత్రేణ  భాలచన్ద్రప్రభావతః   ।
అశ్వమేధసహస్రస్య  ఫలం ప్రాప్నోతి  నిశ్చితమ్ ॥ ౩౫॥
అపామార్జనకం  స్తోత్రం  గణేశప్రీతివర్ధనమ్   ।
సకృదుచ్చరితం యేన తస్య ముక్తిః కరే స్థిరా  ॥ ౩౬॥

సుముఖస్తవరాజోఽయం ముఖే యస్య విరాజతే ।
సుముఖీభూయ సద్యోఽసౌ నిజలోకం స గచ్ఛతి ॥ ౩౭॥
ఇయం సఞ్జీవనీ  విద్యా దేవానామపి దుర్లభా  ।
అభిషిక్తో యయా జన్తుః మృత్యుగ్రస్తోఽపి  జీవతి ॥ ౩౮॥
ప్రసన్నేన  గణేశేన మహ్యముక్తస్తవో  హ్యసౌ ।
లోకోపరి దయాం కృత్వా మయా తుభ్యం ప్రకాశ్యతే  ॥ ౩౯॥
ఇతి బ్రహ్మాణ్డపురాణే   గణేశాపామార్జనస్తోత్రం   సమ్పూర్ణమ్  ।

